
Najmilše serdečko

je se materine,

zato svoju mamku

tak každyj ľubime.

Cile svoje serce

lem diťom venuje,

bolit ked dakotre

od ňoj ša vzďaľuje.

Každe jedno ťažko

v bolesti rodila,

ale rada byla

ked zdrave povila.

Jak kurka o maly

ša onas starala,

i ked nedojila

ale nam sa dala.

Na materinskim moloci

každe vychovala, 

nejednu ničeňku

malo ša vyspala.

Jak rosneme zdravy

radisť z toho mala,

ked zme zachvorili

neraz poplakala.

I ked už do švita
zme ša rozletili,

serce nespokijne

každe zme chybili.

Ale jedno se 

kolo ňoj zostalo,

za tyma druhyma

serdečko plakalo.

Važme sobi diti

važme svoju mamu,

neochabme nikda

v žaľu zaplakanu.

Nazaslužyt sobi

toho žadna mama,

každa od maleňka

ťažko nas chovala.

Mala plavkyňa

Kolo Ondavy hole

diťa soj bihalo,

kolo vody maly

kvitočky zberalo.

Mama nedaleko

ša opaľovala,

na malu ditinu 

pozir nedavala.

Z daleka jem pozeral

jak ša šumni hralo,

zrazu ho nevidno

do vody upalo.

I mama vidila 

ale nestavala,

o malu ditinku

ani strach nemala.

Zakričal jem na ňu

že ditina chpala,

ale machla rukom

lem ša zašmijala.

V nehluboki vodi

ditina plavala,

strach oňu nemala

už dobri plavala.

Tebe asi mamka

vo voďi rodila,

druha taka mala

by ša zatopila.

Zajs vyšla na bereh

lehla soj ku mami,

sonce prihrivalo

ša opaľovali.

Nechcel jem viriti

ale tak to bylo,

toto male ďiťa

ša nezatopilo.

Od maleňka vodu

ono rado malo,

takyj malyj drobčik

už plavati znalo.

Na odpusti
Išli štiri ženy

na odpust do Ladomirovy,

netaky chocjaky

barz mudry holovy.

Išli sobi piše

soj debatovali,

kolo každoho kresta

Bohu chvalu dali.

A nebylo koli

byli v Ladomirovi,

ľude kolo cerkvi

z križami chodili.

Pridali ša takoj

ku ti procesiji,

poznimali pacurky

što mali na šyji.

Veľo popiv i ľudi

kolo chramu chodilo,

a zbitok pid lipom

Bohu ša molilo.

Pro pravoslavnych odpust

velika oslava,

ani jedna što virit

doma nezostala.

Ale nevytrimali
dovho ša moliti,

zo znamymi trebalo

kus poklebetiti.

Mimo politiky

šytko už prebrali,

do do politiky

barz ša nemišali.

Jak kotra oblečena

zhodnotiti znali,

ani rizy popiv

tam nevynechali.

Teper šytko bude

už im odpuščene,

o rik jak toho roku

zajs ša tu stritneme.

Zničenyj žyvot
Tak hluboko klesla

každomu davala,

rada soj z chlopami

v korčmi popivala.

Pri palinci rozum

pomaly stračala,

keby prišol černoch

i tomu by dala.

Krasa ji pomaly

z ličok opadavala,

byla molodeňka

dvacet rokiv mala.

Ale jak pjadešat

ročna vypadala,

na nedobru drahu

moloda ša dala.

Rodina i znamy

nemohli pomoči,

malokoli sama

spala doma v noči.

Ani už novinky

oňi nepisali,

i za hranicami

jej dobri poznali.

Jak soj postelila

tak soj bude spala,

že raz pride konec

nato nedumala.

Cilyj žyvot moloda

sobi dobabrala,

až na psichiatriji

kus ša spamjatala.

Potim už i muži

zaujem nemali,

jaka byla krasna

už lem spominali.

Neberte molody

vzor od takoj ženy,

budete jak ona

každym odsudeny.

Už ša kurit davno

Už ša kurit davno

z našoho komina,

naša baba stara

na pecu ji zima.

Iši ani rjadna

ošiň nenastala,

od rana do peca

bude prikladala.

Jak pridut morozy

perinu ji dame,

naša babka dobra

ša oňu starame.

Iši dobri, že lis

nedaleko mame,

cilyj rik po kus

derevo zvožame.

Cilu žimu na pecu

baba bude spala,

i didovu perinu

na pec soj zobrala.

Dido pid paplanom

ale nebanuje,

bo vin borovičkom

sobi pidkuruje.

Štiri demižony

na zimu vystačat,

zobral soj požyčku

tak jak plin jej splačat.

Ani dido ani baba

barz nenadavajut,

ani jedno ani druhe

skoro nestavjut.

I baba borovičku

rada okoštuje,

ale veľo dido

ji nedovoľuje.

Žeby baba pjana

z peca neupala,

bo o zemľu by soj

rebra dolamala.

Obchodit ho šťasťa

Obchodit ho šťasťa
nič ša mu nedarit,

do čoho ša pustit

nič ša nevydarit.

Tak povidal jeden

byl ztoho zufalyj,

iši v dobrych rokoch

chodil zadumanyj.

Ani dobru robotu

nemich sobi najti,

i do zahraniča

pokušal ša zajti.

Ani v laski povidal

nič ša mu nedarit,

lem soj daku najde

a už ho zochabit.

Chlopec vyučenyj

mat na šytko smolu,

chotil by už najti

daku lasku svoju.

Nevišaj holovu

smola perestane,

i ku tobi šťasťa

može ša dostane.

Može takoj rano

bude ti klopalo,

kadi že je chodil?

dovhom ťa hledalo.

Budeš mal už mene

smola odstupila,

tak jak jarnyj šnih

už ša roztopila.

Šytko ša oberne

robotu soj najdeš,

i pro svoje serce

virnu lasku najdeš.

Nevišal jem holovu

dobra rada byla,

nezhody i smola

už ňa opustila.

Odvaha ne šytko

Nedobri bojazlivomu

bojit ša šytkoho,

bojit ša i muchy

ked šidat na ňoho.

Strach patrit k žyvotu

ne každyj je šmilyj,

nedobri človeku

keď je bojazlivyj.

Iši chlopi šmilšy

vecej odbvahy majut,

dakotry strach na sobi

poznati nedajut.

Ale každyj človek

mat z dačoho strach,

dachto mat strach z vyšky

nevyjde na dach.

I hlubokoj vody

dakotry ša bojat,

v pjatnicu trinastoho

dakotry nerobľat.

I nad miru odvažnych

u nas ľudi mame,

na ich odvažny činy

neraz pozerame.

Kaskaderi, horolezci

zo smerťom ša hrajut,

že ša dašto stane

nato nedumajut.

Veľo takych hrdiniv

radisť z toho majut,

ked ťažky prekažky

lechko prekonajut.

Už veľo odvahu

žyvotom zaplatili,

robľať to lem zato

žeby slavny byli.

I tot bojazlivyj

veľo raz vyhravat,

tam de sut rizika

ich nevyhledavat.

Každyj mat rad krasu

Mame radi krasny veci

človek je už takyj,

každyj mame doma

suvenir dajakyj.

Už od vzniku švita

krasa priťihovala,

tota krasa bude

na viky trvala.

Nelem ženska krasa

ľudi priťihuje,

šytky krasny veci

človek obdivuje.

Se v priroďi krasu

daku objavime,

maly i veliky

zbirky soj robime.

Každyj daku krasu

v svojim domi mame,

nelem zlaty veci 

sobi odkladame.

Daku krasu, cennosť

každyj opatruje,

veľo do muzejiv

toj krasy putuje.

Tiko ľudi,tiko povah

každyj dašto mame,

neradi krasny veci

od sebe davame.

Sut ľude što zbirky

už veliky majut,

za kotry koruny

veliky davajut.

Letadla, lokomotivy, auta

dakotry zberajut,

sukromny muzea

ľude zakladajut.

Každyj svoju zbirku

z laskom opatruje,

každoho inšaka

krasa priťihuje.

Pid vodopadom
Nebyl to vodopad

takyj jak Niagara,

tak z vysoka voda

z ňoho nepadala.

I toty tatransky
z vysoka padajut,

no i maly vodopady

našy lisy majut.

Takyj malyj vodopadik

v našim liši mame,

pri ňim posidime

ked hriby zberame.

Lem tak zos dvoch metriv

voda soj spaduje,

piniva pomidži kamiňa

sobi odtikuje.

Takyj tichyj kutik

i lučka tam mala,

kolo ňoj liština

husta zvyrastala.

Taky maly orišky

ale smakovali,

ked už zrily z lisky

na zemľu padali.

I na lučku serny

pasti ša chodili,

pid vodopadom vody

čistoj ša napili.

Nebyla mineralna

ale čista byla,

v liti cholodeňka

každomu chutila.

I inde po lisoch

taky maly majut,

taky krasny misca

ľude soj hledajut.

Prerušena hra
Ked na vojenčiňi

voľnyj čas zme mali,

každyj podľa svoho

zme ho užyvali.

Jedny ho perespali

druhy pisma pisali,

dakotry voľnyj čas

športu venovali.

 My štirme mazaci

šustra sobi hrali,

ani vo voľnim časi

pokoja nedali.

V najlipšim zme byli

poplach vyhlasili,

že nam Američane

Doupov obsadili.

Do kišeňi karty

každyj zme schovali, 

až o dva dni zme

partiju dohrali.

Dva dni i dvi noči

zme tam bojovali,

Američaniv z Doupova

lechko zme vyhnali.

Žadnu šancu oni

proti nam nemali,

oni za piňazi

my za vlasť bojovali.

Partiju v zakopi

cilu zme dohrali,

od todi Američane

už nam pokij dali.

Vidili našu silu

už ša nas bojali,

sem tam na hranici

dakoli striľali.

A tak nerušeňi

šustva zmes oj hrali,

vytuženyj civiľ

šytky zme čekali.

Nevirnyj kohut

Sidit kura na hnizdi

jajca porachovala,

dešat kurjat malych

soj naplanovala.

Zla je na kohuta

veľo soj zvoľuje,

malokodi v noči

v kurniku nočuje.

I prez deň ho nit

plit perelituje,

mene už nemože

ta druhy probuje.

Litat po cilim seli

ja tu sidžu sama,

kybym nesidila

vyprask bym mu dala.

Pomaly kurjata

z jajec vychodžali,

ale na kohuta

ša nepodobali.

Kohut bihal po dvori

torhat zo ša pirka,

joho kura byla

kohutim frajirka.

Byla jes nevirna

druhy ťa toptali,

zato ša kurjata

na ňa nepridali.

I ty toptal druhy

každyj deň jes klamal,

zato ťa i gazda

po dvori nahaňal.

Po seli kurjata

jem už pozerala,

každe druhe tvoje

a ja ťa klamala?

I u nas nevere

kvitne tak jak ruža,

muž oklame ženu

žena klame muža.

Ked laska panuje
De laska panuje

tam ša dobri darit,

bez lasky ku šytkomu

nič ša nevydarit.

Tak malo žyjeme

malo lasky davame,

každyj deň dakoho

radi uražame.

Lem toto svoje ,,ja“

často vyznavame,

veľo raz druhomu

pošlivisť nedame.

Zme rozumny tvory

čom tak nekoname,

zbitočňi neprijemnosti

často soj hledame.

Níkomu z nas hluposť

radisť neprinašat,

bo nichto na šviti

hluposť nerad znašat.

Pri hluposti druhych

zlu naladu mame,

neradi soj vinu

 nichto priznavame.

I lasku jak ružy

malo pestujeme,

nichto dva žyvoty

tu neprežyjeme.

Buďme už jak ľude

slušni ša chovajme,

raz totu neslušnosť

dakde zakopajme.

Tak jak Indiane

zokopme tamahavky,

z nimi šytko zle

nenavisť, nadavky.

Naj na cilim šviti

lem laska prekvitat,

naj človek človeka 

jak človeka vitat.

Kritika naša

Toto slovo nichto

barz v laski nemame,

ale každyj deň

z ust jej vypuščame.

Druhych kritizujeme

holova, neholova,

každyj soj dumame

že pravda lem moja.

Hneskaj taka moda

šadi lem kritika,

nešanuje nikoho

ani politika.

Vladu, ministerstva

radi kritizujeme,

ani prezidenta

tyž neobyjdeme.

Bez kritiky novinari

by neekzistovali,

každyj deň by v tlači

lem pravdu pisali.

Kritikom ša harjači

holovy ochladžajut,

dakotry kritiku

už jak šport trenujut.

Dachto nad kritikom

važňi rozdumuje,

perše soj podumat

až tak kritizuje.

Lem toho pid sobom

často kritizuje,

bo toho nad sobom

soj nedovoľuje.

Taky už zme ľude

radi kritizujeme,

dakoli z kritikom

veľo pomožeme.

I z velikoj hrmoty

malo dodžu upade,

ne se na urodnu zemľu

i kritika chpade.

Naj ša dije voľa Boža
Naj ša dije voľa Boža

neraz povidame,

toty što v žyvoti

slabše rozmyšľame,

Dajak bylo, dajak bude

barz nerozmyšľame,

žeby bylo lipše

barz ša nestarame.

Naj druhy ša starajut

kotry nato majut,

z nami linivymi

naj nepočitaju.

Bo linivy nikda

ochotu nemali,

de ša dašto robilo

oni obchodžali.

Plody spoločnosti
radi by zberali,

i keď svoji ruky

k dilu nepridali.

Zos roboty druhych

po vodi plavajut,

obi ruky livy

do roboty majut.

Lem poctivom robotom

šytko došahneme,

ale z linivcami

soj nepomožeme.

Zato i linivy

zobuďte ša k žyvotu,

vypestujte sobi

k roboti ochotu.

Spoločnosť linivcim

nebude chovala,

nebude pidpory

zadarmo davala.

Povičte rza sobi:

Konec linivosti!

Budeme robiti

v prospech spoločnosti.

Duj vitre po poli

Duj vitre po poli

bo ja nemam koli,

lem mi nepoduvaj

proti moji voli.

Nepoduvaj silno

bo ja žytko šiju,

šytko mi rozduješ

na zemľu dačiju.

Na moji zemlički

by nič nezostalo,

sušidovi žytko

by ša dobri žalo.

Ďakuju ti vitrik

že silno neduješ,

zerenka z borozdy

mi nevymituješ.

Žytko bude roslo

ty sobi poduvaj,

na ťažku robotu

gazdovu podumaj.

Jak žyto dozrije

chmary porozduvaj,

na kamaradstvo z burkom

ani nepodumaj.

Burka i ľadove

žytko by strepali,

voňavyj chlib na stoli

už by zme nemali.

Veľo potu gazda

na zemli zochabit,

nenavidit toho

chto mu jej pokazit.

Zato vitrik duj

na radisť gazdovi,

duj sobi i silno

ked už nič na poli.

Potim soj nahaňaj

chmariska po poli,

burka neurobit

už škodu gazdovi.

Hluboke koryto

Koryto hluboke

malo vody teče,

pomidži kamiňa

jak slimak ša vleče.

Lem maleňky rybky

i raky v ňim žyjut,

i maly pomyly

de ša na nič skryjut.

Kučšik vekšy ryby

by nevytrimali, 

chrbety nad vodom
by im zvysychali.

No ked veľo padat

jaročok ožyje,

i velika ryba

cila ša vňim skryje.

I koni v jaročku

chlopci vykupajut,

v horučavi koňi

vodu radi majut.

Ľude zos jaročka

nerobľat šmitisko,

na obecne zo sela

majut calkom blizko.

Zato tak i selo

čisteňke vypadat,

bo tu každyj deň

šmiťa ša vyvažat.

Chto tu pride čudži

každyj ša cuduje,

chto toto selečko

tak dobri spravuje.

V seli podľa dvora

gazdu hodnotime,

selo podľa starostu

jakoho zvolime.

Jak dobri, že selo

v čistoti trimeme,

žaden smog jak v misti

nichto nedychame.

Premarneny roky

Veľo hareštiv mame

v tim malim štatiku,

ale kriminalitu

mame tu veliku.

Za mrežami veľo

ľudi rozdumuje,

zločinec za činom

ani nebanuje.

Dakotry z hareštu

nikda ša nedostanut,

dožyvotnyj trest

vymiranyj majut.

Takym už je jedno

o utek sa pokušajut,

ale z tišač može jeden

dašto vydumajut.

Toty malotrestany

lechko prekonajut,

za dobre chovaňa

skorše ich puščajut.

Dakotry na slobodi

ani ša nezahrijut,

zajs dašto urbľať

nazad ša sťahujut.

Dakotry domovske

pravo už tam majut,

bez hareštu žyti

už ani neznajut.

Strava tam neplana

jak v hoteli byvajut,

starosti jak vonku

tam žadny nemajut.

Dakotry i robľat

koruny odkladajut,

ked sut prepusteny

dakyj zaklad majut.

Ani tiko hareštiv

by nam netrebalo,

keby šytko hlupe

už rozum dostalo.

Jaka robota taka odmena

Jaka naša robota

taka i odmena,

nekažda robota

jednak zaplačena.

Chto odvažať se

poctivu robotu,

vidno že rozumit

mat do ňoj ochotu.

Dachto chodit do roboty

jak na odpočinok,

často je u ňoho

modryj ponediľok.

Dobroho robotnika

každyj sobi trimat,

chto nechce robiti

dovho nevytrimat.

Časta fluktuacija

neraz i pjanavyj,

a neraz z roboty

za branu vyhnanyj.

I dobra robota

neraz podceňena,

ale lipše jak nekvalitna

už je zaplatena.

Dachto bez mozoliv

lechko soj zarobit,

tot što nerozumit

ťažko na nich robit.

Ale tak v žyvoti

už to v našim chodit,

lem tot nezarobit

što nikde nerobit.

Dachto zato nemože

rad by soj zarobil,

žeby po podporu

na poštu nechodil.

Na podporu veľo

odkazanych mame,

pri každoho robotu
tu doma nemame.

Chto nechce robiti

tomu nechybuje,

spokijnyj z podporom

doma vylihuje.

Rozdumoval jeden
Rozdumoval jeden

o starosťach žyvota,

žeby na tim šviti

byla lem dobrota.

Veľo noči nespal

spati mu nedalo,

veľo poznamok v noteši

mal už zapisano.

Navrh ku navrhu

tak jak kocky skladal,

žeby dakyj dobryj

zakon už poskladal.

Zakon spracovanyj

byla to namaha,

v parlamenti začala

ku ňomu rozprava.

Dašto bylo dobre

dašo skritizovali,

veľo zos navrhu

tamu vyškyrtali.

A tak z toj namahy

nič ša nesplnilo, 

i proti navrhiv

strašni malo bylo.

Chcel žeby rovnaky

šytky zme tu byli,

žeby zme podľa korun

ľudi nedilili.

Žeby zakladny veci

zajs zadarmo byli,

bo za totality

ľude soj chvalili.

Zdravotnictvo, školstvo

lacnišy potraviny,

keby dal navrh masam

ta by ho schvalili.

Tak jak chyžka z kart

šytko ša zvalilo, 

siditi tiky noči

ša nevyplatilo.

Bude muzikant
Že bude muzíkant

rozdumal soj somar,

za selom stodolu

soj zaarendoval.

Kupil sobi hušli

i veľo not ku tomu,

potim ohorodil

i cilu stodolu.

Dakoli po stodoli

len patkaňi bihali,

ked začal trenovati

už ša sťihovali.

I myšky z piskotom

stodolu opušťali,

v blizki kopi kolo ňoj

zachranu hledali.

Ale po mišacu

šytko ša sťihovalo. 

už joho muziku

sluchati ša dalo.

Stodolu vybavil

jak koncertnu salu,
obložyl derevom

i cilu povalu.

Peršyj koncert zadarmo

somarim venoval,

plagaty po stajňach

v seli zvylipoval.

Somariv i koňiv

barz veľo tam bylo,

toto mu do švita

dveri otvorilo.

Stodola byla mala

iši pribudoval,

založyti orchester

už soj naplanoval.

Na joho koncerty

i ľude chodili,

ale barz vysoke

vstupne tam platili.

Nebuď namyšlena

Nebuď namyšlena

povidal muž žeňi,

bo lem mi vyhaňaš

piňazi z kišeňi.

Lem furt novu modu

daku vydumuješ,

už pomali isti

ani nerychtuješ.

Moderna nebudeš

ani krasavica,

chodiš ovišana

jak zvonkami vivca.

Keby toty koruny

na stravu jes dala,

tak jak sucha hruška

bys nevypadala.

Ale ty nevrokom

jak sudok vypadaš,

že ti nič nevarju

čom na ňa nadavaš?

Chto by nenadaval

ja soj prikupuju,

toto što navariš

ja psu vymituju.

Ani tobi ani psovi

nebudu varila,

na obidy do hotela

už budu chodila.

Jes nezamestnana

namš do hotela,

od hneskaj pokladňa

moja zatvorena.

Najdu soj robotu 

daku v nočnim bari,

žeby mi piňazi

tam hosti davali.

Nerob ženo moja

nerob taku hlušku,

chto by ša zavisil

už na suchu hrušku.

Vyhrala
Ani ša mi nesnilo

šťasťa jem nemala,

zrazu miliony

v ,,loti“ jem vyhrala.

Peršyjraz v žyvoti

tiket jem podala,

to lem tak zo srandy

šťasťa jem skušala.

Tak jak rybar rybu

šťasťa jem poimala,

a milionarkom

zrazu jem ša stala.

Iši jem slobodna

teper rozdumuju,

piňazi jak čokoladu

od mala miluju.

A teper odrazu

šytko budu mala,

ani jem frajira

do teper nemala.

Take šťasťa jak ja

ani jedna nemala,

žeby už o tyždeň

miliony mala.

Teper dveri do švita
ša mi otvorili,

šisť čisel bohatom

zrazu z ňa zrobili.

Jak kraľovňa budu

švitom cestovala,

na každim kontinenti

lasku budu mala.

Lem keby zdravičko

ňa neopuščalo,

minuti miliony

može by ša dalo.

Trimajte mi palci

žebym zdrava byla,

veliku hostinu

by jem urobila.

Vyhrala

(pokračovaňa)
Tak jak planovala

švitom cestovala,

na každim kontinenťi

už frajira mala.

Zdravičko služylo

što chcela ta mala,

lem značkovy veci

sobi kupovala.

Na Maorci sobi

vilu postavila, 

celkom nova jachta

kolo ňoj kotvila.

Ani z jednym mužom

ša nezavjazala,

šadi tam de prišla

tam milenca mala.

Šytko ša darilo

jak soj planovala,

v tych najlipšych rokoch

sobi užyvala.

Veľa ša ji veľo

krasavciv nukalo,

zlomiti molode

serce ša nedalo.

Nič mi nechybuje

čom bym ša vydala,

skoro by jem na sebe

tot chomit višala.

Miliony po maly

z rozumom miňala,

ostatok na uroky

do banky soj dala.

Ne na každoho tak

šťasťa ša zašmije,

chto mat miliony

dobri sobi žyje.

I keby sto rokiv

v dobrim zdravľu žyla,

toty miliony

by už neminula.

Pidzemna krasa
Priroda svoju krasu

na poverchu ukazuje,

ale i pid zemľom

jej krasa panuje.

Veľo jaskyň ľude

už tam objavili,

svojom krasom nejednoho

už tam očarili.

Kilometry dovhy

krasňi vyzdobeny,

i maly jazerka

sut tam vytvoreny.

Dokince i ričky

dast ša člnkovati,

toty odvažnišy

možut ša kupati.

Vapencova voda

čuda vytvorila,

ani ruka sochara

by to nezrobila.

Vodopady, chramy,

prekrasna vyzdoba,

dakde vytvorena

i ľudska podoba.

Iši veľo krasy

zme neobjavili,

na nich jaskynare

iši netrafili.

Može toty najkrajšy

nikda neuvidime,

ale každyj rik

daku spristupnime.

U nas iši veľo

nepristupnych mame,

no radi chodime

do tych što pozname.

Podzemny jaskyňi

zdravľa navertajut,

ličivy zpid zemli

vody vytihajut.

Štirlistok
Štirlistok pro šťasťa

v koniču jem našla,

ja takyj listočok

ani raz nenašla.

Pres tot konič do sela

uzka stežka byla,

se jem po obidi

do lisa chodila.

Už rosli černici

ja ich rada mala,

male viderečko

se jem natorhala.

Tot listok z koniču

jem do knižky dala,

listočok vysochnul

ja ho nehledala.

Milomu na vojnu 
pismo jem pisala,

adresu miloho

v ti knižci jem mala.

Listok zlisovanyj

jak namaľovanyj,

budeš ty listočku

zos pismom zaslanyj.

Jak jem listok našla

milomu jem pisala,

i pro tvore šťasťa 

jem ti ho poslala.

Žeby jes na mene

častiše spominal,

žeby jes ho milyj

jak talizman trimal.

Milyj mi odpisal

že ša poradoval, 

ku fotky do peňaženky

dobri jem ho schoval.

Štirlistok zelenyj

fotka k tomu tvoja,

prinese mi šťasťa

frajiročko moja.

Keby zme ša šytky
Keby zme soj šytky

navzajom pomahali,

lipše by zme denny

starosti znašali.

No nelem v rodiňi

sobi pomahajme,

dobru radu i druhomu

človeku se dajme.

Jak by dobri bylo

keby ša tak stalo,

barz malo chodobnych

ľudi by zostalo.

Tot chto by mal veľo

vece by nehrabal,

zo svoho majetku

chudobnym by daval.

Nepoznali by zme

rasovu nenavisť,

ani by nebyla

už u ľudi zavisť.

Jak sestry i braťa

by zme ša stričali,

midži sobom hranici

by zme nepoznali.

Dobra voľa, ochota

zazrak by zrobila,

lem keby ochota

u nas šytkych byla.

Može, že dakoli

i toto ša stane,

ked každyj na šviti

rozum už dostane.

Rozum mame každyj

lem tak nekoname,

robme dašto šytky

naj dobro nastane.

Neje to tak ťažko

čom tak nerobime?

čom sobi i druhym

ťažkosti robime?

Rozkvitli ružy

Každyj rik nam krasny

ružy rozkvitajut,

stary i molody

ružy radi majut.

Pri každi oslavi nam

radisť prinašajut,

oslavencovi každomu

z lasky ša davajut.

Pri posledňi rozlučky

ružy nechybujut,

smutočny vinci z ruž

ľude pripravujut.

Keby i naš žyvot

jak ružy rozkvital,

žeby prizrak zla

nad nami nelital.

Žeby zme žyvotom

z rukami kračali,

ne smutny ale vesely

z ušmivom na tvari.

Často midži ružami

vyrostne i teren,

ale ho nemame

radi ani jeden.

Snažme ša zos ruž

terňa vytorhati,

nedajme im šancu

ša rozmnožovati.

Bo i midži ľudmi

take terňa mame,

neraz sobi na nich

tilo dopichame.

Toto terňa plane

treba vyrubati,

midži ľudi kvalitne

semeno zašati.

Žeby nam jak ružy
diti zvyrastali,

žeby na nich žadny

terňa nezostali.

Planujeme

Darmo do peredu

plany soj robime,

tak daleko do peredu

nichto nevidime.

Plany sut lem plany

často stroskotajut,

ale že ša splňat

ľude soj dumajut.

Ono neje zle

ked soj planujeme,

o svojim žyvoti

my rozhodujeme.

Što zaraň zrobime

tyž soj planujeme,

ale nichto neznat

či ša dožyjeme.

Na pjať, dešat rokiv

buducnost planujeme,

veľo raz na plaňi

ša nedohodneme.

Minit Boh, minit človek

minit i priroda,

ne každym potokom

teče čista voda.

Radisť i starosti

nam žyvot prinašat,

človek tverda natura

šytko toto znašat.

Zato šytky radi

plany soj robime,

veľo raz nam vyjde

že tot plan splnime.

Ked realnyj plan

dobri predumanyj,

polovičnyj uspech

može už je danyj.

Zato sobi šytko

dobri predumajme,

lem realnyj plan

ľuďom predkladajme.

Zarosnul chodnik
Už zarosnul chodnik

i lisova draha,

lisna sprava stromy

vyrubati dala.

Novy iši nevyrosli

lem teper sadili,

lisovym chodnikom

radi zme chodili.

Zos krasnoho lisa

lem pňaky zostali,

po stopach traktoriv

jaruhy zostali.

Na zrizanych pňakoch

rosnut krasny hlivy,

hriby, ostružyna

i chutny maliny.

Šelijaky krjaky

tam ša rozmnožyli,

ale prerezavku

iši nezrobili.

Žeby maly stromky

vece sonca mali,

už i prerezavku

by potrebovali.

Pokaľ novyj vyrosne

veľo času treba,

na holorub rubati

nekaždyj lis treba.

Keby zme tak lisy

každyj deň rizali,

už o paru rokiv

by zme ich nemali.

Druhy lisy sanujut

a my ich rubame,

i ked na Slovensku

veľo lisiv mame.

Kupujeme vyrobky

doroho platime,

derevo za hranici

za tuňo vozime.

Neprijemna bolesť
Nichto nemat rad

ked ho dašto bolit,

už bere tabletku

že bolesť povolit.

Pri žadni bolesti

naladu nemame,

ked je dašto važne

dochtora hledame.

Od holovy, zuba

tabletka pomože,

pri važni chorobi

už nam nepomože.

Ked barz bolit zub

dame vytornuti,

a novyj umelyj

bude nas krašliti.

Horše so serdečkom

ked nam zahapruje,

lem dobryj odbornik

už ho operuje.

Pri každi bolesti

veľo vyterpime,

zato taky smutny

cilyj deň chodime.

Dakoho choroba

už roky morduje,

vece v nemocnici

jak doma nočuje.

Veľo dochtor pomože

dokomu nit pomoči,

znat, že nevytrimat

smutny joho oči.

Veľo ľudi nevladnych

opateru potrebujut,

lipše iši tym

što ša pohybujut.

Chvoroba nevyberat

pride na každoho,

nit asi na šviti

človeka zdravoho.

Každyj dašto mame

lem o tim nezname,

až ked vyšetriti

dochtorom ša dame.

Stritnuťa zo žralokom
Neprijemne stritnuťa

v mori zo žralokom,

rad vin zautočit

zato je žralokom.

Ľudske meso ľubit

rad sobi zahryzne,

nejednomu nohu

v tim mori odhryzne.

Iši dobri ked blizko

zachranariv mame,

iši nas zachraňat

nevykrvacame.

Ruka ani noha

nevyrosne nova,

nebezpečna v mori

je tota potvora.

Zuby naostreny

nebezpečny majut,

i potapači pozor

soj na nich davajut.

Je to postrach morja

každyj ša ho bojit,

do obeťi zahryzne

a už nepovolit.

Joho zuby veľo

ľudi zmrzačili,

žraloči zuby ich

ťažko poznačili.

Zjavjat ša i tam

de nikda nebyli,

ked už naokolo

ryby vylovili.

Žralok richlyj plavec

tam šancu nemame,

chybaľ že je sytyj

potim šťasťa mame.

Ani ryby v mori

ich radi nemajut,

ale malo koli

 ša im vybihajut.

Dvoje v bari
Dvoje v nočnim bari

za stolom sidili,

dvi kavy i kofolu

sobi poručili.

Iši veľo molodych

 v tim bari nebylo,

no pomaly šytko

ša tam zaplnilo.

Molody i staršy

alkohol popivali,

muzikanti do tancu

hrati už začali.

O piv noči nalada
grady naberala,

tota dvojica sobi

slušňi tancovala.

Pidnapity na nich

už pokrikovali,

že takych abstinentiv

tu iši nemali.

Lem soj vykrikujte

nam kava smakuje,

už pomaly alkohol

z vami namituje.

Pri kavi i kofoli

dobru naladu mali, 

što alkohol pili

dakotry drimali.

I barmanka do sebe

pokus nasavala,

jak zmoknuta mačka

očami žmurkala.

Už hotova džungľa

po pivnoči nastala,

jedna jak opica

po stoli skakala.

Jak keby išla spati

tak ša zoblikala,

lachy dookola

po chlopoch metala.

Nadranom už šytko

pri stoloch drimalo,

tak jak v nocleharňi

to tu vypadalo.

Nedumaj som mila

Nedumaj soj mila

omi nič planoho,

ale jes odpala

od serdeňka moho.

A že tak ša stalo

to lem tvoja vina,

bo jes sobi našla

druhoho frajira.

Pevna, tak jak skala

laska ku tobi byla,

ale tvoje serce

z krachkoho kamiňa.

Keby tvoje serce

bylo take jak moje,

chodili by zme dale

spolu obidvoje.

Tvoja laska jak pisok

tak ša zosypala,

kebys byla pevna

by jes vytrimala.

Ale nebanuje

že jes tak zrobila,

može jes soj našla

lipšoho frajira.

Lem žeby nezrobil

tak jak tu zrobila,

v tvojim sercu nebude

laska spravodliva.

Ale želam ti

žebys vytrimala,

žeby jes treťoho

už soj nehledala.

Chto nemat pevnu voľu

tot malo vytrimat,

u takoho lasky

dovho nevytrimat.

Bo ked budeš dale

sobi vyberala,

zostaneš na ocet

budeš divka stara.

Šlipe čerevo

Šlipe čereveo včera

didovi vyoperovali,

v nediľu na navštevu

baba ša vybrali.

I duhanu do tašky

baba nabalili,

dido pipku jak Turok

tak radi kurili.

Mali radi soloninu

no totu nežali,

didovi po operaciji

masne zakazali.

Domašňu slivovicu

do tašky zbalili,

žeby tych dochtoriv

dobri pohostili.

Už slivky dozrili?

jak otvorila dveri,

iši ani neprišla

bližko ku posteli.

Slivky už dozrili

zme ich obtorhali,

barz veľo ich bylo

šytko zme prodali.

Skočili z posteli

babi zahrišyli,

už mam po slivovice

už ste ju vypili.

Že tu budeš dovše

dochtore povidali,

žeby ti iši rozum

vyoperovali.

Domašňu slivovicu

z tažky vyberali,

dida povolilo

babu colovali.

Baba ša nedala

pacenti ša šmijali,

jak didovy slivky

šytky rozprodali.

Borovičkova polivka

Šila jem taj stoju:

Baba povidala,

či sidit abo stojit

 už nepamjatala.

Od palinky taku

sklerozu dostala,

od rana do večera

chodila pjanava.

Raz mužovi zapraženu

borovičku dala,

ani rizanok do ňoj

barz nežalovala.

Z dvoch taniriv žil

tak mu smakovala,

že mu tak smakuje

žena radisť mala.

Ale muž od stola

jakoskaj nestaval,

pokušal ša stati

na stoličku padal.

Čom nestavaš mužu?

padaš na stoličku,

v ti polivci ženo

jem čul borovičku.

Žeby ti polivka

do holovy stala?

borovičku do polivky

ja ti nenaľala.

Ty už nepamjataš

každyj deň jes pjana,

misto vody do horce

borovičku jes dala.

Nemožu ša postaviti

tak zaučinkovala,

bodaj ty ša stara

pid zemľu propala.

A ja borovičku

v kredencu hledala,

po včerajšku jem

velikyj smed mala.

Daj sobi polivku

budeš i ty pjana,

može lipšyj rozum

od ňoj budeš mala.

Rozkvitli hrušky
Už rozkvitli hrušky

kvitli i jabloňi,

barz veľo ovociny

bylo na nich vloni.

Neveliku zahorodu

kolo domu zme mali,

dido byli ovocinar

oňu ša starali.

Otec ai ja se

didovi zme pomahali,

do tajiv zahradnictva

oboch priučali.

Nepotrebny konari

i zdravy vyrizali,

kotryj tam nepatril

oni už poznali.

Človek šumňi vypadat

ked je ostrihanyj,

strom urodu davat

ked je obrizanyj.

Ked ša dva konari

navzajom dotykajut,

kotryj odrizati

dobri dido znajut.

Dido vypustil dušu

otec pokračovali,

šytky vedomosti

od dida prebrali.

Robota na zahorodi

radisť prinašala,

i ja ša vyučil

za ovocinara.

I novy odrody

už jem vypestoval,

što bylo nepotrebne

jem povyrizoval.

Každoj jari stromy

krasne kviťa mali,

i dobru urodu

každyj rik davali.

Nevybavenyj dom

I najkrajšyj dom

je jak opuščenyj,

ked neje po izboch

šumňi vybavenyj.

Ked kviťa i zeleň

chybujut kolo ňoho,

neradi chodime

do domu takoho.

Ale ked mat šytko

što patrit ku ňomu,

z radisťom chodime

do takoho domu.

Sut domy što zdaleka

šumňi vypadajut,

žadny stromy okolo

smutni vyzerajut.

I my tak z daleka

krasňi vypadame,

keď prideme blizko

malo krasy mame.

I človek jak dom

tyž ša zavadžuje,

ne naitkom vedomosťami

ducha posiľňuje.

Zato podľa reči

ľude ša poznavajut,

barz lechko zistime

že što v sobi majut.

Dakotry sut krasny

no nevybaveny,

vedomosti chybujut

zato opuščeny.

Chto soj vedomosti

v žyvoti nedoplňuje,

midži mudrišymi

barz plano ša čuje.

Zato tak jak dom

ducha okrašľujme,

nepijme alkohol

a veľo študujme.

Za pana cisara

Za pana cisara

zamachal barlami,

ľude muna slavu

okolo volali.

Za cisara pana

i joho rodinu,

na vojnu ťa vezu

už mij milyj synu.

Tak soj Švejk zakričal

na invalidňim voziku,

Hašek zato ziskal

slavu preveliku.

Osudy vojaka Švejka

švitovy ša stali,

do veľo jazykiv

roman prekladali.

Že takoho vojaka
Česi vychovali,

to už i bojovny

Nemci uznavali.

Českyj vojak dobryj

grofka povidala,

ked mu v nemocnici

balik podavala.

Že z toho nemal nič

bo mu klistir dali,

žaludky simulantim

tam vyplachovali.

Ale Švejk z klistiru

sobi nič nerobil,

oficerom veliky

barz problemy robil.

Bo vin ich milenkam

dobru masaž daval,

ked trebalo psa

i toho obstaral.

Ked kuľi padali

kričal: Neblnijte!

šak tu žyvy ľude

što to nevidite?

Iši veľo srandy

tam zo Švejka mali,

zbitočni pripominati

Roman ste čitali.

Keby takych vojakiv

vecej bojovalo,

vojsko by od šmichu

zbraňi pometalo.

Šanca jak hrom

Šancu mal jak hrom

ale ša mu snila,

že žena za ňoho

tiket vyplnila.

Tipoval pravideľni

šťasťa ho obchodžalo,

vyhrati koruny

už mu nedoprjalo.

Čitat žena novinky

sričit ,,už ša stalo!“

i na nas ša mužu

šťasťa zašmijalo.

Ne četvertu, treťu,

peršu zme vyhrali,

što budeme robiti

zos milionami?

Nestaraj ša ženo.

Trezor soj kupime.

Toty miliony

tam soj odložyme.

Ale kľuči mužu

ja budu trimala,

bo ja lipše jak ty

se šetriti znala.

Chto bude pokladnik

skoro ša pobili,

skoro až do rana

spolu ša vadili.

Žena tverda byla

nepovoľovala,

totu tverdu bitku

nakonec vyhrala.

Otvor ženo trezor!

Volal na ňu rano,

što ša ti z holovom

mužu dašo stalo?

Žadny miliony

mužu zme nevyhrali,

v noči zme oboje

jednakyj sen mali.

Zohnal bača vivci

Zohnal bača vivci

už na zimovaňa,

hori šnih politoval

už ošiň nastala.

Na kožuchoch ša im

vločky usadžovali,

už ani psy dobri

ich nevartovali.

Do teploho ovčina

teper ich zožene,

na prezimovaňa

šytko pripravene.

Po tych prudkych svahoch

dosť ša nabihali,

no zdravoj travičky

do chuti tam mali.

Dobri ša dojili

na obid v košari,

kvalitne moločko

každyj deň davali.

Cilu zimu odpočinul

už prazdniny majut,

a molody ovečky

dakotry čekajut.

Do jari molody

v teplim vychovajut,

šina kvalitnoho

na zimu dosť majut.

I bača odpočine

už ho boľat nohy,

i vin za nimi chodil

prez toty perelohy.

Ovečky dast ostrihati

tesni pered jarom,

a zajs ich vyžene

hoti tym chotarom.

I molody ovečky 

na košar zobere,

najstarša ovečka

im pered povede.

Chmary poblaznili
Nebo bylo jasne

ani nebylo koli,

jak muchy na mid

už ša poschodžali.

Už midži chmarami

sem tam zaiskrilo,

prudko zatemnilo

už sonce zakrylo.

Perše lem maleňky

kvapočky padali,

tak jak sito drahu

prašnu zbodkovali.

I paru krup hradu

už na zemľu chpalo

ale potim silno

v chmaroch zahučalo.

Strašňi veľo vody

chmary v sobi mali,

tak jak papirovy

zrazu ša torhali.

Potim ľalo a ľalo

dovho to trimalo,

kolomutnom vodom

jarky naplňalo.

Što nebylo pevne

šytko voda brala,

toty slabšy lavky

jak švabliky brala.

Že skoro perejde

už ľude virili,

dakotry od strachu

domy opustili.

Ľalo cilyj deň.

Večur perestalo,

šytko jak po vojni

v chotari zostalo.

Chata pri Jadraňi

Chata pri Jadraňi.

Takyj zamoženyj

i dakyj kapital

u banki uloženyj.

Ked chatu stavľali

žyl sobi jak kraľ,

chatu urobiti

sobi na kľuč dal.

Vinš a opaľoval

chata ša robila,

nejedna slečinka

už by ho chotila.

Najvece kolo ňoho

našy ša krutili,

i ked bez piňazi

pri nim sobi žyli.

Pokaľ ša neoženil

šyl sobi jak kraľ,

každu druhu nič

z druhom sobi spal.

Ale žena kryla

mužovi prestrihla,

ked ho raz zos druhom

v posteli pristihla.

Takoj detektiva

dobroho zohnala,

o každim joho kroku

lechko ša doznala.

Ľutoval už toho

ale pizmo bylo,

už tiko žen za nim

teper nechodilo.

Za dobrotu žena

ša mu odminila,

do domu frajiriv

ona soj vodila.

Zazračnyj sud
Na družstevnych lanoch

veľo sudiv ležalo,

nafta byla tuňa

ta ša barz nekralo.

Jeden byl na hriby

u maleňkim liši,

išol posmotriti

či sut povny iši.

Do jaročku jeden

sud soj zakotuľal,

roky utikali

vin nato nedumal.

Ale kupil motor

naftom pohaňanyj,

takoj soj spomjanul

na sud skatuľanyj.

Do todi jaročok

už byl zasypanyj,

ťažko bylo najti

tot sud skatuľanyj.

Jakoskaj ho našol

priviz ho do domu,

ale što v ňim je

nepovil nikomu.

Dakoli ša slivovica

v sudoch pašovala,

domašňa slivovica

velikyj kurz mala.

Dvasto litrovyj sud
povnyj slivovice,

takoj ho skotuľal

večur do pivnici.

Dvadsatročna slivovica

žovtu farbu mala,

jelinkova slavna

tak nesmakovala.

Pasut koňi v jarcu

Pasut koňi v jarci

frajirka na tanci,

vybliskany kantari

višat mi v sypanci.

Nechoď mi na tanec

frajiročko v noči,

bo ti počarujut

daky čudži oči.

Ked ideš na tanec

zavolaj i mene,

toty čudži oči

dajak odženeme.

Nechcu žeby na ťa

čudži pozerali,

od žaľu by moji

očka zaplakali.

Nerob tak frajirko

bo koničky prodam,

pro koničky lasku

vžati sobi nedam.

I ked smutňi bude

mi za koničkami,

ale nevyhasne

laska midži nami.

Neprodavaj koničky

i ja ich rada mam,

ja na druhych chlopciv

nerada pozeram.

Tvoji modry oči

mi počarovali,

čom by potim moji

druhoho hladali.

I koničky i laska

virna nam zostala,

žadnoho druhoho

jem soj nehledala.

Na koču koničky

na sobaš nas vezli,

manželsku dvojicu

už nazad privezli.

Na varťi

Stojit vojak na varťi

pri každi kasarňi,

čudžoho nepustit

nestojit tam marňi.

Prez deň varta dobra

ľudi pozoruje,

ani o domovi

barz nerozdumuje.

Ale nička dovha

daleko do rana,

pride mu na dumku

frajirka i mama.

I na otca sobi

často zaspominat,

znamych, kamarativ

soj často spominat.

Iši dobri že stražny

často ša stredajut,

u spanku takym dumkam

ša neoddavajut.

Vojaci tam zato

žeby nas chranili,

žeby nas letadla

v noči nebudili.

Stražat spanok ľudi

našu domovinu,

každu jednu sekundu

i každu hodinu.

Teper už vartujut

lem profesionali,

take povolaňa

oni soj vybrali.

Už veľo kasareň

civili zobrali,

už molody nerukujut

tak jak rukovali.

Dobri toto vlada

naša vydumala,

dokoli i krivoho

na vojnu zobrala.

Popleteny slova
Teper novu školu

sobi opatruju,

barz veľo benzinu

do ňoj potrebuju.

Ne školu ale škodu

škrjatok zaurjadoval, 

calkom pomotanyj

veršik ša z toho stal.

Frajirka zladila

zladiti ša nedam, 

zato sobi druhu

frajiročku hledam.

Frajirka zradila

zraditi ša nedam,

zato sobi druhu

už virnišu hladam.

Kopnul kiň komara

zlamal mu kolino,

komara kolino

barz dovno bolilo.

Kopnul kiň koňara

zlamal mu kolino,

koňara kolino

barz dovho bolilo.

Holil ša muž z britvom

otvorena jama,

z pudrom jamu žena

mu zasypuvala.

Holil ša muž z britvom

otvorena rana,

z pudrom ranu žena

mu zasypovala.

Veľo takych slov

pomotanych mame,

tak jak nad križovkom

na nich rozmyšľame.

Stačit jedno pismeno

už holovolam mame,

neraz takde dašto

i v tlači čitame.

Kupali ša kačky
Kupali ša kačky

hrozno dozrivalo,

čornooke divča

do oka mi chpalo.

Chto by nemal rad

hrozno solodeňke,

chto by nemiloval

divča molodeňke.

Tak jak dvi teročky

očka čorny mala,

i ona dozrije

tak mi povidala.

Hrozno dozrivalo

ona dospivala,

radosť posluchati

ked soj zašpivala.

Take krasne divča

rodiče vychovali,

nelem moji oči

za ňom pozerali.

Veľo krasnych divčat

v našim seli mame,

čudži nepozerajte

bo vam ich nedame.

No tota na mene

často zažmurkala,

že ňa ľubit virňi

na javo mi dala.

Pizniše jem zistil

že nežartovala,

bo večur oblačik

rada otvorjala.

Toty čorny oči

tak ňa omanuli,

iši dovhy roky

spolu zme chodili.

Ale ženom mojom

ona ša nestala,

za druhoho mamka

na silu vydala.

A čula ja čula

A čula ja čula

veliku novinu,

nebudut vas brati

už na vojenčinu.

Nebudu ša z milym

teper rozlučala,

kolo sebe milyj

už ťa budu mala.

Zelenu brigadirku

už nebudeš nosil.

na holovi kalap

budeš krasnyj nosil.

Mamky ša radujut

že ich doma majut,

listočky na vojnu

už nedostavajut.

Mamky i frajirky

kľudňi spime v noči,

už nebudut vyplakany

pro nich našy oči.

Dobrovoľni teper

už chlopci rukujut,

toty što uniformu

iši tak milujut.

Milyj dobrovoľni
by nenarukoval,

zbraň i brigadirku

nikda nemiloval.

Nechoču ja mati

z ňoho generala,

určiti to nechce

ani joho mama.

Ked chcut generaľiv

naj sobi ich majut,

naj profesionalnu

armadu trimajut.

Na vojnu oboje

strašni nadavame,

ani v televiziji

ju nepozerame.

Chto žyvot nemat rad

naj sobi bojuje,

ale mudryj človek 

tak nerozdumuje.

Tučnota chvorota

Vasiľu, Vasiľu

što tobi ša stalo?

Neič tiko veľo

zadusit ťa salo!

Neim ani veľo

neznam što ša stalo, 

skadi tiko sala 

ša na ňa nabralo.

Žyju na zeleniňi

meso nekoštuju,

malo koli rjadni

doma obiduju.

Chodžu po dochtoroch

lem ňa vyšetrujut,

liky nezaberajut

što mi predpisujut.

Už ani kupeli

mi nepomahajut,

toty kila na ňa

iši ša višajut.

Mam dva metry vahy

to daka choroba,

tak nichto nepribral

už ani chudoba.

Ľudovoho ličiteľa

hledam soj po šviti,

bo už jem nehoden

pomaly choditi.

Našol jem jednoho
dovho špekuloval,

že jak bude tila

dolu zňa stihoval.

Davat štoska piti

z vahom idu dolinu,

už jem vece schudnul

jak na polovinu.

Teper jem normalnyj

i dobri ša čuju,

tomu ličiteľovi

za žyvot ďakuju.

Ani moderna medicina

dakoli nezaberat,

ani na koruny

človek nepozerat.

Chcete znati po Anglicky?
Chcete znati po Anglicky?

Mikolaj vas naučit,

ale ne ten švetyj

tot diti nemučit.

To minister školstva

zakon pripravuje,

do parlamentu dati

už davno rychtuje.

Žeby už v zakladňi

čudžij jazyk mali,

za totality diti

otim nesnivali.

Toty maly učiva

iši malo majut,

povny tašky chrbet

už teper znynajut.

Jednu knižku na vece
iši soj zanesut,

i tak šytky naraz

do školy nenesut.

Že maleňkym rozum

už preťažujeme,

ani hneskaj otim

barz neuvažujeme.

Pravda, že maleňky

jazyky chapajut,

jazyky do mozgu

lekše ukladajut.

Tište ša ditočky

mudrišy budete,

od Nikolaja novyj

darček dostanete.

Tot švetyj na take

ani nepodumal,

tot vam do topanok

dobroty daruval.

Roma prešvidčali
Roma u nas do jednoj

strany presvidčovali,

nič nebudeš robil

tak mu sľubovali.

Na koči jak pan

už ša budeš vozil,

panskoho kočiša

už nam budeš robil.

Lem vysokych paniv

koho ti povime,

ale voziti Romiv

ti nepovolime.

Do takoho koča

ňa nezaprihajte.

Keď ste taky koňi

sami soj ťahajte.

My Romove paniv

barz radi nemame,

za panskych kočišiv

ša vam nenukame.

Neraz by ste ša može

v boloti vaľali,

keby ste kočiša

z našych Romov mali.

Ta nam povič pravdu

što by jes rad robil?

ochrankara by jem

vam najradšej robil.

Se by jem odskočil

žeby vas trafili,

keby odstriľovači

už na vas mirili.

Takoho ochrancu

Deži nechočeme,

bo my politici

dovho soj žyjeme.

Ale by ste nežyli

nas by radi mali,

šytky na ochranu

 by nas schvaľovali.

Po horach i dolinach

Lem duj sobi vitre

po horach i dolinach, 

nebudu vece chodil

po tych poloninach.

Cilyj žyvot vivci

pas jem na poloninach,

a to sobi dul

po horach, dolinach.

Prekrasny poloniny

strašni rad jem mal,

i kolibu derevjanu

v kotri jem rad spal.

Veľo za ovečkami

jam ša tam nachodil,

v časi i nečasi

ovečky jem vodil.

Lem na zimu z polonin

dolu zme schodili,

žeby soj ovečky

v teplim odpočinuli.

Pro ovečky i mene

dovha zima byla,

dovho zme čakali

pokaľ povolila.

Prišla jat tepleňka

ovečky bečali,

na poloniny jak vojaci

se zamnom kračali.

Znali, že ideme

už na poloniny,

do dobri poznali

hory i doliny.

Službu moji nohy

už vypovidali,

cilyj žyvot za nimi

pomaly kračali.

Na druhu jar može

zomnom nebudete,

posluchati druhoho

už baču budete.

Smutňi mi barz bude

za poloninami,

ale vece bude

ovečky za vami.

Kalapy vyberala
Do obchodu novy

kalapy dostali,

iši obchod zapertyj

už šory stojali.

Každa žena zvedava

jaka nova moda,

stojala v tim šori

stara i moloda.

Ani nebylo koli

kalapy rozprodali,

no kalapy iši

ženy soj žadali.

Raz tiko kalapiv

iši objidnali,

vyrobcove kalapiv

dobryj odbit mali.

Povidat žena mužovi:

Idu do obchodu.

Idu posmotriti

totu novu modu.

Šory pred obchodom

žadny nestojali,

kolo pultu lem dvi

što soj vyberali.

Žena staryj kalap

na pult položyla,

predavačka jaky mali

 z regalu nosila.

Može dvi hodiny

kalapy vyberala,

po jeden predavačka

už z pultu prjatala.

Zabaľte mi tot!

na pult ukazala,

predavačka jak hlupa

na ňu pozerala.

Predavačka zabalila.

Ten do daru mate,

zato že tak veľo

u nas vyberat.

Šumjat berezy
Šumjat soj berezy

jemnyj vitrik duje,

zos každoj dajakyj

listok odlituje.

Listočky jak pirja

z berezy padajut,

bo už požovtili

misca tam nemajut.

Ale ked silniše

vitrik soj zaduje,

z berezy už lisťa

jak šnih polituje.

Ale ked silnišyj

vitor už zaduje,

už po cilim liši

lisťa rozmituje.

Neradi berezy

že holy zostali,

nikda ša na vitor

zato nehnivali.

Takyj osud povidajut

priroda nam dala,

na zimu ani jedna

z lisťom nezostala.

I ked dakyj listok

dovše ša tam trimal,

ale silny morozy

dovše nevytrimal.

Vitry i prez zimu

na berezy dujut,

sem tam z konarikiv

bilyj šnih zmitujut.

Lisťa nezavadžat

lekše ša mu duje,

cilu zimu vin

po liši panuje.

Berezy až v jari

do šumu ša dajut,

ked novy listočky

na nich zvyrastajut.

Odlitajut husky
Odlitajut husky

smutňi gagotajut,

svoje rodne hnizdo

zajs už opuščajut.

Molody tu vychovali

teple lito mali,

ale tuhu zimu

by nevytrimali.

Tam de odlitajut

dobri kraj poznajut,

bo tam každu zimu

šytky ša schodžajut.

Od oseni do jari

dovolenku majut,

molody vyrosli

už ša nestarajut.

Jak dospely husky

budut ša vertati,

budut novy hnizda

zajs tu zakladati.

Tam soj odpočinut

novych sil naberut,

a na druhy let

znovu ša vyberut.

Ne šytky tot let

dovhyj vytrimajut,

kryla oslabeny

do morja padajut.

Ale takyj osud

jak i ľude majut,

no ľude silnišy

vece vytrimajut.

Toty što doleťat

hnizda soj hledajut,

ked nenajdut stare

nove soj stavľajut.

Tak jak ich mamy

molody vychovajut,

jak jedna rodina

spolu odlitajut.

Nečekana rozlučka
A zajs zme z rodiny

jednoho vyprovadžali,

ženin staršyj brat

radi zme ho mali.

Najstaršyj už odpočivat

v misti Bardijovi,

šytkych visem plakalo

tam na joho hrobi.

Sedmero nas ostalo

z osmym ša lučime,

že nas už opustil

ani nevirime.

Ked zme ša doznali

oti smutňi spravi,

slzy potokami

z našych oč stikali.

Košici nedaleko

často zme ša stričali,

inžinera Lacka 

zme navštivovali.

Budeš milyj brate

šytkym chybovati,

rodnyj dom nebudeš

už navštivovati.

Jak nam dobri bylo

ked zme spolu byli,

mamka iši žyla

ku ňi zme chodili.

Byl jes dobrym bratom

mal jes rad každoho,

vyprovadžame ťa už

do spanku vičnoho.

Pokaľ žyti budeme

vir nezabudeme!

Kvitku položyti

ku urňi prideme.

I my pomaleňky

šytky starijeme,

ale nezname koli

za tobom pideme.

Naj v pokoji odpočivat
tvoje spalene tilo, 

z posledňim vydychom

šytko odletilo.

No tvij duch zostane

bude midži nami,

i keď ho nevidime

ty zostaneš z nami.

Zakľata krasa

Do každoj skaly kamiňa

ked ša zasmotrime,

v každi skali dajaku

krasu objavime.

Priroda jak čarodejnica

tak znat čarovati,

totu krasu treba

v prirodi hledati.

Tota krasa vična

što priroda dala,

šytko lem zdaleka

i bližko ukazala.

Chto mat oči otvoreny

se v ni dašto najde,

lem ten što nevidit

ten tam nič nenajde.

I v derevi prekrasny

obrazy najdete,

stačit ked do liša

často soj zajdete.

Tota krasa neskryta

lem jej nevnimame,

zato bo v ten čas

nato nedumame.

No toty što chcut
sami jej hledajut,

s takych samorastiv

i vystavy majut.

Pid zemľom i na zemli

se dašto najdeme,

toto što ša pačit

domu prineseme.

Veľo krasnych veci

v muzeach vidime,

dakotrym šťastlivcom

može zavidime.

Somarske ucho
Čom mat somar ucha

taky naťahnuty?

bišidujut dvome

taky kuščik hlupy.

Išol kus mudrišyj

ta im vyšvitľuje,

zato mat veliky

bo nedobri čuje.

Šytko chotil znati

ucha naťihoval,

nič ša ho nejimalo

zato ostal somar.

I vy dvome jak pozeram

tyž tak vypadate,

i vy už z uchami

muchy odhaňate.

Tak jak somarovi

už vam odstavajut,

jak lopuchy vam

rozum zakryvajut.

Jak jes na to prišol?

sudiš podľa sebe,

lem ša posmoť lipše

brichaču na sebe.

Ani ty v holovi

asi veľo nemaš,

jak nadutyj balon

už teper vyzeraš.

Objidnaj soj furik

žebys vozil brich,

za furikom lechše

bys choditi mih.

Ne až taky hlupy

kus rozumu majut,

cilkom dobru radu

oba mi davajut.

Na konec ša šytky

pokamaratili,

hadali ša lem todi

ked vece vypili.

Zaostrene na kvalitu

Nekvalitny potraviny

často ša prodavajut,

i taky što davno

po zaruki majut.

Nekaždyj na obali

sobi skontroľuje,

pak nečudo, že tovar

takyj soj kupuje.

Obchodna inšpekcija

nemat šadi oči,

ľude midži sobom

by mali pomoči.

V tim obchoďi nekupuj!

Po zaruki majut.

V obchodi oproti

čerstvyj prodavajut.

Ked preberajut tovar

slabše kontroľujut,

dakotry už sobi

veľo dovoľujut.

Zaplaťat pokutu

dvihnut ceny hori,

nebudeme zadarmo

robiti v obchodi.

Sukromnici v tim

už bihati znajut,

koli pride kontrola

do peredu znajut.

Pro dačije lajdactvo

terpľat zakaznici,

koruny nezberame

nichto na ulici.

Len kvalitnyj tovar

ľudom prodavajte,

bo jak nebudete

kontroľu čekajte.

Pokuta byla mala?

masnišu vam dajut,

abo žyvnosť obchodnicku

odobrati dajut.

Po papuľi
Chočeš po papuľi?

jeden ša žviduje.

Takyj pijačisko.

Bitky vyhleduje.

Toho komu povidal

strašňi urazilo.

Po papuľi nechcu

odpovil mu šmilo.

Ked nechceš ta nechceš

žvidam ša druhoho, 

ale vypasati mušu

dnes dakoho.

Žvidaš ša druhoho

ten ša neurazil,

do borody mu

takoj jednu vrazil.

Čom ňa biješ? povič!

ja lem tak sranduju,

pri palinki každoho

ja ša tak žviduju.

Ja srandy nepoznam

nerad inkasuje,

bo ja mam od mala

už taku naturu.

Nedam ša uražati

pijakovi žadnomu,

iši raz ša žvidaj

dolamu ti nohu.

Pijačisko zmiznul

druhych neotravoval,

už taku priučku

davno potreboval.

Neotravujme nikoho

take poučiňa,

na uražky musit byti

se daka pričina.

Nedoľate pivo
Pivo, deco rumu

hosť soj objednavat,

pivo nedoľate!

už takoj nadavat.

Ani pered sobom

ho iši namate?

ta čom už kričite

že je nedoľate?

Kebym nenadaval

by ste nedoľali,

že jem dakyj slipyj

by ste soj dumali.

Znam, že i rum

už bude doľatyj,

piňazi nekradu

ja nejem bohatyj.

Jak ste to zistili

že nedolivame?

ani jednoho hosťa

mimo vas nemame.

Keby ste dolivali

povna by už byla,

cila štvrť zos mista

by lem tu chodila.

Tiko vypju zadarmo

tiko nalivajte,

veliku navštevu

zaraň tu čekajte.

Taku vam urobľu

po misti reklamu,

chto tu veľo vypje

že dostane zľavu.

Každyj deň tu hosti

veľo ša stredalo,

byla jedna korčma

de ša dolivalo.

Ale ja mal zľavu

se ňa tu vitali,

bez mene by hosti

tiko tu nemali.

I nadavaňa nam

dakoli pomože,

bišiduvati što choče

dneskaj človek može.

Prikladana kapusta

Jak kamiň holovky

každyj rik rizali,

do stolitrovoj bočky

povno natoptali.

Do polovičky žili

novu prikladali,

na dno bočky ša 

iši nedostali.

Tota pereležana se

na dni zostavala,

neperekvašena

lem z verchu ša brala.

U sušidy diti veľo
iši malo mali,

do dna ša dostati

tam problem nemali.

Zavolali majstra

žeby dašto zrobil,

žeby totu bočku

dajak pererobil.

Majster verch zabednil

bočku perevernuli,

tam de bylo dno

tam otvor zrobili.

Tak zapachla kapusta

tota pereležana,

i paňi majstrova

taku rada mala.

Pereležanoj majstrovi

do vidra naklali,

pak každy tri roky

opačňi dno mali.

Majster chodil rad

robil za kapustu,

majstrova priberala

mal rad ženu tlustu.

Lopuchova džungľa

Potik nevelikyj

teče poniže sela,

voda soj tam robila

što lem sama chcela.

Berehy z oboch stran

zarosli lozinami,

šelejaky odpady

po vodi plavali.

Ľude nepotrebne

do vody metali,

na koriňoch verb

ša tam posperali.

Lem velika voda

porjadok urobit,

zostane čistišyj

lipše ša mu vodit.

Maly lučky okolo

už pozarastali,

lopuchy jak ambrely

na nich ša ujali.

Loziny, verby, lopuchy

džungľu vytvorili,

nevidno už stešky

kadi zme chodili.

Do vyšky človeka

lopuchy zvyrastali,

de dakoli ženy

radi travu žali.

Teper tam na travu

už nichto nechodit,

slimakim i žabam

tam ša dobri vodit.

Keby toty lopuchy

daku cenu mali, 

vedľajšyj zarobok

by tu ľude mali.

Keby dochtor Lopuch

totu džungľu vidil,

može veľo hodin

kolo nich by sidil.

Novy hriby

Na vedeckim zaklaďi

šytko preskumane,

šmilo možete isti

nič ša vam nestane.

Novy hriby objavili

červenu farbu mali,

proti rakoviňi

ich odporučali.

Že rosnut dvojaky

to iši neznali,

akurat tot jednyj

vedci preskumali.

Ľude jak šaleny

po liši zberali,

bo veľo už z nich

rakovinu mali.

Hmer jeden, druhyj

ľude umerali,

jak ša mohlo stati

ked ich preskumali.

Potim jeden vedec

zobral dva jednaky,

potim nato prišol

že sut nejednaky.

Jeden na klobuku

čornyj kružok mal,

tot byl jedovatyj

tot už ša nezberal.

Lem toty bez kružku

už ľude zberali,

toty z čornym kružkom

lem raz koštovali.

Skoro každyj hrib

dvojnika svoho mat,

kotryj nejedovatyj

lem hribar rozpoznat.

Hledajme lem toty

što dobri pozname,

a chto ich nepoznat

nato atlas mame.

Može i dakotry

v liši rozkopame,

ale že sut jedly

my otim nezname.

Babje lito
Take teple sonce

jak v liti nehrije,

posiditi vonku

calkom prijemňi je.

Lisťa ša sfarbilo

pomaly olituje,

tak jak pirja sobi

vzduchom polituje.

Toto Babje lito

šytky radi mame,

dakde i Michalove

lito ho volame.

Sfarbena priroda

čerstvyj vzduch dychame,

škoda, že tak malo

soj ho užyvame.

Iši posledňi plody

prirody zberame,

pride tuha zima

už opočivame.

Ani lito dovhe

barz ša nam nezdalo,

jak keby nebylo

už ša nam schovalo.

Z peršym šnihom každyj

kus posmutnijeme,

ale i na zimu

skoro soj zvykneme.

Toty ročny obdobia

šytky radi mame,

od každoho dajaku

prijemnosť čekame.

Ani jedno viky

nemože trvati,

jar,lito, ošiň, zima

budut ša stredati.

Zabili Janička
Zabili Janička

iši molodoho,

že chodil na zboj

do zamku panskoho.

Čom ste ho panove

zabili molodoho,

šak vin vam nerobil

nikda nič planoho.

Toto što nam rozdal

vam barz nechybilo,

bodaj vas panove

po pekli vodilo.

Za našy mozoľi

hrady ste budovali,

do roboty ste nas

i v nediľu hnali.

Za našoho Janička

raz ša vam pomstime,

zbojnicku družinu

silnu postavime.

Nebudete panove

kľudňi v noči spati,

jeden hrad za druhym

bude plapolati.

Ani vodne ani v noči

pokoja vam nedame,

šytko vaše bohatstvo

chudobnym rozdame.

Lisy i jaskyňi

zbojnikiv schovajut,

rady ani vojaci

soj z nami nedajut.

Budete do prepasti

jak myšy padati,

namali ste žyvot

Janičkovi brati.

Postaveny šibenici

šytky pidpalime,

virte nam panove

že tak urobime.

Pokaľ nam slobodu

panove nedate,

do todi pokoja

panove nemate.

Maminy oči

Nechoď do nas Janku

neočuchuj kľanku,

ja už ťa nechoču

posluchalam mamku.

Mamka mi povila

že jem prišliptava,

že jem za frajira

soj tebe vybrala.

Že vidiš za rih

mamka povidala,

že maš šikmo oči

ja to nezbadala.

Že maš nis červenyj

tak jak u puľaka,

čom ty divko ľubiš

takoho pijaka.

Mama mala pravdu

že jem prišliptava,

žem na tobi chyby

toty nezbadala.

Okuľari novy Janku

teper jem dostala,

tak vypadaš jak mi

 mamka povidala.

Keby ne okuľari

by jem nevirila,

na dale Janičku

by jem ťa ľubila.

Ale cholem kľanku

vybliskanu mame,

ani na ťa Janku

už nespominame.

Balik z Ameriky
Z pid Dukli do švita

ľude odchodžali,

v daleki Americi

robotu hledali.

Pres Poľsko ku morju

vozom abo piše,

jak pride do Ameriky

pismo nam napiše.

Skoro každyj jeden

dobri tam pochodil,

i ked cilu Ameriku

za robotom schodil.

Dakotry ša vernuli

veľo ich zostalo,

na dolary robiti

barz ťažko trebalo.

Centik ku centiku
sobi odkladali, 

a z času na čas

i balik poslali.

Balik z Ameriky

to už byla chvala,

každa jedna maličkosť

nas poradovala.

Što bylo Americke

radi zme nosili,

chto tam nemal nikoho

až nam zavidili.

Potim lem dolary

už nam posylali,

za bony v tuzeksoch

už zme kupovali.

Teper za koruny

što chceme kupime,

ale za robotom

iši tam chodime.

Za posledňi koruny
Za posledňi koruny

žreb sobi kupila,

do televiznoj hry

takoj postupila.

Kotryj daždnik vybrali?

dovho rozmyšľala,

takoj tot na kraji

soj do ruk zobrala.

Serdce barz buchalo

jak ho otvorjala,

ale na daždniku

,,hra“ ša zabliskala.

Už nerozdumovala

ked kolečko hledala,

na toto što bliže

palcom ukazala.

Zatipujte sobi

tiko ste vyhrali,

ja tipuju šteracet

a vy što dumali?

Ked bude pjadešat

idu hrati dale,

bylo tam šisdešať

i tak išla dale.

Ale tam už dovše

kus rozdumovala,

čisto dvacetjeden

do ruk soj zobrala.

Zato kuščik dovše

tam rozdumovala,

što keby ten jakcpot

do ruky zobrala.

Bruchala posmotril

šumňi ša zašmijal,

bude o veľo vece

jak jem sobi dumal.

Jackpot to nebude

štiristotišač ste vyhrali!

Toty zos rodiny

už vyskakovali.

Iši nikda povidat

nič jem nevyhrala,

ale hneskaj šťastena

kolo ňa stojala.

Manželstvo
Nekažde manželstvo

spokojnosť prinašat,

veľo raz v manželstvi

každyj inšak kračat.

Šelijaky manželstva

v žyvoti pozname,

tych na cilyj žyvot

barz veľo nemame.

Manželstvo cilyj žyvot

to je virna laska,

kvitne jak na luci

mala sedmikraska.

Zobrali ša zato

bo ša radi mali,

žeby z lasky dobry

diti vychovali.

Nevirne manželstvo

ružy neprinašat,

v domi sama zloba

ked jedno zakašat.

Nastavajut hadky

i samy nezhody,

zato tak i často

byvajut rozvody.

Tam jeden druhoho

virňi nemiluje,

tam manželska kriza

často nastupuje.

I vychovu ďitočok

už zanedbavajut,

ulica abo čudži ľude

už na nich vpliv majut.

Pri takych manželstvach

lem rozvod pomože,

laska stroskotala

už nič nepomože.

Planovati rodinu

taky by nemali,

žeby žyvot diti

v domi peklo mali.

Horar
Sidit horar na pňaku

puška na kolinoch,

i psisko linivyj

ležyt mu kolo noh.

Sonce pripikalo

dobri ša drimalo,

asi dašto krasne

jomu ša snivalo.

Jak keby zos travi

komary odhaňal,

raz jednom, raz druhom

rukom soj zamaval.

V sni vidil krasnoho

jeleňa parohatoho,

mal už davno chuť

na parohy joho.

Šesnastorak! Krasa!

Pozeral na ňoho, 

že ňa nezastriliš

žviduval ša joho.

Puška nenabita!

zobudil ša z toho,

ale tam nevidil

jeleňa žadnoho.

Lem ďaťeľ na buku

ťukal do konariv,

kolo ňoho mračno

litalo komariv.

I pes ša zobudil

škrebal ša za uchom,

zrazu zbačil zajaca

jak ležyt pid bukom.

Posmotril jednym okom

škoda mi stavati,

v horučavi ša mi nechce

zajaca imati.

Ale lisnik namiril

z nenabitom puškom,

i zajac ša poškrebal

zos labkom za uškom.

Babu naduvalo
Sidit baba na stilci

zrazu jej pidňalo,

dido na ňu pozerat

babo što ša stalo?

Tak jak keby jes

do vesmiru štartovala,

znam,že na obid jes

fasoľu nemala.

Ja neznam od čoho

tak ňa nafukuje,

vyfukovyj ventil

dobri mi funguje.

Keby jem ša staryj

fasoli najila,
do vesmiru by jem

lechko vyletila.

Nemusiš kolo mene

ventil otvorjati,

vonku moroz, ja nebudu

oblak otvorjati.

Može na Bajkonur

babo ťa zoberut,

dobri znaš, že stary

baby tam neberut.

By ňa nezobrali

bo mam plinu malo,

každyj deň fasoľu

by isti trebalo.

V kabiňi ostatňi

by nevytrimali,

do vesmiru staryj

by ňa vykopali.

Cholem bym nemušil

oblak otvorjati,

do vesmiru šmilo

možeš vypuščati.

Ani bys mi stara

barz nechybovala,

keby jes soj hori

ventil otvorjala.

